
MINUTI

Il-Minuti tal-Laqgħa Nru. 18 li saret fid-9 ta’ Lulju, 2012  ġew konfermati.

THE CHAIRMAN (Onor. Tonio Borg):   Nibda din il-Laqgħa tal-lum billi ninforma lill-Kumitat li hawn talba mill-media biex jiffilmjaw l-ewwel ftit minuti ta’ din il-laqgħa.  Hawn qbil tal-Kumitat?  Jidher li hawn qbil u għalhekk nistieden lill-media preżenti sabiex jidħlu jiffilmjaw l-ewwel ftit minuti ta’ din il-laqgħa.  

Ngħaddu mal-ewwel għall-item li għandna fuq l-aġenda u nitlob lill-Ministru Jason Azzopardi sabiex jagħmel l-introduzzjoni.

RIŻOLUZZJONI DWAR TRASFERIMENT TA’ PROPRJETÀ LILL-PROVINĊJA MALTIJA TAL-PATRIJIET AGOSTINJANI
ONOR. JASON AZZOPARDI (Ministru għall-Kompetizzjoni Ġusta, Negozji Żgħar u l-Konsumaturi):  Sur President, qabel naqra r-riżoluzzjoni se nipprova nagħti sfont fi kliem kemm jista’ ikun mhux tekniku jew legali ta’ dak li għandna quddiemna.  Bażikament  hawn tliet partijiet ta’ kuntratt wieħed li se jsiru jew qed jiġu proposti li jsiru back to back.  Il-premessa prinċipali hija li ovvjament nagħrfu l-importanza kbira li l-Knisja u anke s-settur privat jagħtu fil-qasam edukattiv.  Naħseb li dik hija premessa importanti ħafna, kontribut importanti u essenzjali fil-qafas tal-infrastruttura edukattiva tal-pajjiż.  

Ftit taż-żmien ilu qamet diffikultà meta l-Provinċja tal-Patrijiet Agostinjani xtaqet tiżviluppa proprjetà tagħha ġewwa Tal-Pietà biswit l-iskola li diġà għandha  biex ikun hemm estensjoni ta’ faċilitajiet edukattivi u kien hemm diffikultà.    U allura ridna nsibu mod kif filwaqt li ngħinu lill-Provinċja Agostinjana tkun tista’ tilħaq ix-xewqa u l-ħsieb tagħha biex ikun hemm titjib u tkabbir ta’ faċilitajiet edukattivi, l-impass li kien hemm negħlbuh.  U allura l-Gvern issuġġerixxa, u l-Provinċja Agostinjana aċċettat, li jagħti b’ċens ta’ 99 sena l-proprjetà li kienet il-Medical School f’Tal-Pietà versus ħlas nominali ta’ €1,000 fis-sena.  Fl-istess ħin u fl-istess waqt il-Provinċja Agostinjana tagħti b’ċens għal 99 sena lill-Gvern il-proprjetà li kienet se tiżviluppa oriġinarjament.  Fl-istess waqt u fl-istess ħin back to back il-Gvern jagħti lura lill-Provinċja Agostinjana b’subċens għal 99 sena għall-istess ammont ta’ €900 dik il-proprjetà, però b’patt u kundizzjoni li dik il-proprjetà ma tkunx tista’ tinbena.   U għall-gwida tal-Onor. Membri tal-Kumitat niġbed l-attenzjoni għat-third part li hemm fil-kuntratt anness fejn hemm miktub hekk:  
“The Government of Malta expressly prohibits the erection and or the construction of any building or any other immovable structure on the land being granted on sub emphyteusis in virtue of the third part of this deed.”.

Mela allura fil-qosor ħafna tliet punti: Il-Gvern jagħti medical school b’ċens; il-Komunità Agostinjana tagħti b’ċens il-proprjetà għal 99 sena; u l-Gvern immedjatament jirritorna b’subċens dik il-proprjetà b’dik il-kundizzjoni li semmejt.  Dak hu fil-qosor ħafna dak li għandna quddiemna.  
Sur President, se nipproponi issa din ir-Riżoluzzjoni:
“Billi huwa l-impenn ta’ dan il-Gvern, li jiżgura li l-poplu tagħna jkollu l-aqwa servizzi ta’ edukazzjoni u taħriġ;

Billi l-Gvern jagħraf l-importanza kbira tal-kontribut mogħti mill-Knisja u s-settur privat fil-qasam edukattiv;

Billi l-Gvern jirrikonoxxi li dan il-kontribut huwa parti sħiħa mill-infrastruttura edukattiva ta’ pajjiżna; u

Billi ntlaħaq ftehim bejn il-Gvern u l-Provinċja Maltija tal-Patrijiet Agostinjani ħalli l-estensjoni tal-Kulleġġ Santu Wistin f’tal-Pietà tkun tista’ ssir fiċ-ċirkostanzi li żviluppaw;

Għalhekk, billi l-Gvern tar-Repubblika ta’ Malta għandu l-ħsieb jgħaddi b’ċens il-binja li qabel kienet il-Medical School f’tal-Pietà sabiex il-Provinċja Maltija tal-Patrijiet Agostinjani jkunu jistgħu jagħmlu l-estensjoni tal-iskola f’din il-proprjetà, taħt il-kundizzjonijiet;

a)  Li l-Provinċja Maltija tal-Patrijiet Agostinjani jagħtu b’ċens l-art proprjetà tagħhom fejn kienu se jibnu l-estensjoni lill-Gvern;

b)  Il-Gvern jagħti lura b’subċens lill-Provinċja Maltija tal-Patrijiet Agostinjani l-art fejn il-Provinċja kienu se jibnu l-estensjoni taħt il-kundizzjoni li ma jsirx żvilupp ta’ bini;

c)  Il-Gvern jagħti l-użu ta’ parkeġġ lill-Provinċja Maltija tal-Patrijiet Agostinjani fil-Car Park li jinsab quddiem il-Medical School.

U billi huwa maħsub fil-paragrafu (d) tas-sub-artikolu (1) tal-artikolu 3 tal-Kapitolu 268 tal-Att dwar it-Trasferiment ta’ Artijiet tal-Gvern li art li tkun proprjetà tal-Gvern jew amministrata minnu tista’ tiġi trasferita skont riżoluzzjoni speċjali tal-Kamra tad-Deputati li tkun fis-seħħ filwaqt tat-trasferiment;

U billi huwa xieraq li t-trasferiment fuq imsemmi jsir skont riżoluzzjoni speċjali tal-Kamra tad-Deputati;

Għalhekk huwa b’dan riżolut li l-art bil-bini tal-Medical School f’tal-Pietà taħt il-kundizzjonijiet imsemmija (a), (b) u (c) hawn fuq u kif deskritt aħjar fl-abbozz tal-ftehim li jinsab imqiegħed fuq il-Mejda tal-Kamra tiġi mogħtija lill-Provinċja Maltija tal-Patrijiet Agostinjani għaż-żmien, għall-iskopijiet u skont il-pattijiet u kundizzjonijiet imsemmija fl-istess abbozz.”.

Kif stajtu tindunaw, fl-aħħar paragrafu kemm żball ta’ typing u allura minflok il-kelma “riżultat” trid tidħol il-kelma “riżolut”. 
THE CHAIRMAN:  Hekk hu.  Naħseb ilkoll naqblu li l-kelma trid taqra “riżolut” u mhux “riżultat”.

Hawn rimarki?  L-Onor. Charles Mangion.

ONOR. CHARLES MANGION:  Mr Chairman, nista’ ngħid mill-bidu li l-Partit Laburista jaqbel mal-konċessjoni li qed tiġi proposta hawnhekk għal skop edukattiv għax nemmnu li huwa tajjeb li tikber il-koperazzjoni mhux biss bejn l-iskejjel tal-Knisja, imma anke ma’ skejjel privati oħra f’pajjiżna biex il-qasam u s-settur edukattiv jiżviluppa u nkomplu ntejbu u nsaħħu l-livell u l-kapaċitajiet taż-żgħażagħ u l-istudenti tagħna biex nilħqu l-aħjar livelli fl-Unjoni Ewropea u anke għall-ġid ta’ pajjiżna.  Għalhekk nista’ ngħid li l-qbil huwa wieħed unanimu, però hemm xi punti ta’ kjarifika li xtaqt nagħmel fuq l-istess kuntratt.
Nagħmel riferenza għall-klawsoli 18, 22 u 23 –  qed nagħmilhom flimkien għax huma marbutin mal-istess ħaġa – fejn klawsola 18 qed tagħti d-dritt li l-proprjetà tkun trasferita in toto, fi klawsola 22 hemm il-kliem “the transfer or lease of the emphyteutical site”, filwaqt li fi klawsola 23 qed jingħad “in the event of a transfer” meta qed tingħata lil terzi li mhux entità tal-Agostinjani fejn hemmhekk iċ-ċens jitla’ għal ammont sostanzjali.   Jien naħseb li l-kliem “or lease” iridu jiġu nklużi fi klawsola 23 biex tiġi taqbel ma’ dak li hemm fi klawsola 22 għax inkella jista’ ikollok transfer ta’ proprjetà lill-privat b’lease u ovvjament l-iskop li għalih qed isir dan it-trasferiment ma jiġix milħuq.  Fis-sustanza mhu qed jinbidel xejn, sempliċement huwa dettall kuntrattwali.  
THE CHAIRMAN:  Il-Ministru.

ONOR. JASON AZZOPARDI:  Naqblu.  Ovvjament huwa lapsus li tħallew barra l-kliem “or lease”. Għalhekk nista’ mal-ewwel inressaq din l-emenda verbali “A”:
“Fi klawsola 23 tal-kuntratt minflok il-kliem “In the event of a transfer of the Emphytheutical Site” għandu jidħol il-kliem “In the event of a transfer or lease of the Emphytheutical Site”.”.

THE CHAIRMAN:  Aktar rimarki?  L-Onor. Mangion.

ONOR. CHARLES MANGION:  Issa mmur għal fejn hemm il-car parking spaces.  Jien iktar irrid nagħmilha bħala mistoqsija għax qed nara li hemm available għaxar car parking spaces li ma nafx jekk hux numru ftit wisq għall-esiġenzi tal-iskola minħabba t-teachers u l-istaff, imma forsi l-Provinċja tal-Agostinjani jkunu jistgħu jgħidulna jekk hux se jkun hemm żvilupp ta’ car park fl-istess skola.  Ir-raġuni hija li hemmhekk huwa post highly dense bit-traffiku u allura ċertament li l-problema tat-traffiku tista’ tkun sostanzjali.  Peress li dik il-proprjetà hija tal-Università – dan ukoll huwa dettall – ma jidhirx li fil-Fifth Part il-kunsens tal-Università huwa miġjub biex jingħata d-dritt tal-użu.  Dan huwa dettall kuntrattwali iktar milli xi ħaġa oħra.

ONOR. JASON AZZOPARDI:  Dwar l-ewwel parti tad-domanda tal-car park jekk hux suffiċjenti jew le, nitlob il-permess tal-Kumitat biex nisimgħu lill-konsulent legali tal-Provinċjal hawnhekk preżenti, l-Avukat Arthur Galea Salomone, sabiex iwieġeb għax l-esiġenzi aktar minnhom ħadd ma jafhom u forsi jgħidilna xi ttieħed in konsiderazzjoni meta sar dan il-ftehim.  

It-tieni parti tad-domanda tal-Onor. Mangion għar-rigward tal-Università, jekk m’iniex sejjer żball din daħal fiha l-Land Department –  jikkonfermali l-Kummissarju tal-Artijiet – u nstab li l-proprjetà bħala titolu legali kien tad-Dipartiment tal-Artijiet u allura ma qamitx dik id-diffikultà.  Saru r-riċerki u ma jirriżultax li kienet tal-Università.
THE CHAIRMAN:  Għax meta ħarġu mill-medical school ġie lura kollox għand il-Gvern.

ONOR. CHARLES MANGION:  Għal skop tar-reċissjoni tal-istess kuntratt għax hemm l-iskop maħsub li l-kuntratt jista’ jiġi kkanċellat, allura jirriverti lura l-Università.  (Interruzzjonijiet) Iva, fil-Fifth Part tal-kuntratt hemm hekk:  

“The parties to this deed today hereby agree that should a deed of rescission be entered into between the Government of Malta and the University of Malta to rescind the contract of sale published on the twenty-eighth (28) day of August ot the year two thousand and twelve (2012) in the records of Joseph Henry Saydon, as envisaged in the said deed of sale and the ownership and possession of the said car park is reverted back to the University of Malta, the Maltese Augustinian Province will not have write any claim compensation for any eraction of buildings ...”.  

X’inhu l-ħsieb wara dan?
THE CHAIRMAN:  Hawn permess biex ikun jista’  jintervjeni l-Kummissarju tal-Artijiet?  (Onor. Membri:  Iva)

Il-permess ingħata.

THE CHAIRMAN:  Is-Sur Mamo.

IS-SUR ALBERT MAMO (Kummissarju tal-Artijiet):  Dik saret minħabba l-fatt li l-biċċa art immarkata bl-ittra “B” fuq il-pjanta kienet proprjetà tal-Università, jiġifieri kienet owned mill-Università, u ħadniha lura.   Allura għamilna dik il-klawsola minħabba din, għax din hija parti miċ-ċens ukoll u għalhekk saret, mhux minħabba l-medical school.  

ONOR. JASON AZZOPARDI:  Imma l-medical school mhijiex tal-Università.
IS-SUR ALBERT MAMO:  Il-medical school ma kenitx tal-Università, però din il-biċċa art kienet tal-Università.  Jiġifieri l-area mmarkata bl-ittra “B” hija parti miċ-ċens; hemm l-“A” u l-“B”.  

ONOR. CHARLES MANGION:  Imma hemm xi ħsieb li forsi l-Università tagħmel iktar kjarifika?   Għalfejn din is-salvagwardja li jista’ ikun hemm kanċellament u dik l-area mmarkata “B” terġa’ tmur lura għand l-Università?  Hemm xi ħsieb li dan jista’ javverra għal xi skop?   Għax din tista’ teffettwa  lill-Provinċja Agostinjana.
IS-SUR ALBERT MAMO:   Dik kienet xi ħaġa li talbuha l-Università u għamilniha mhux għax hemm xi ħsieb li terġa’ tmur lura għandhom.

ONOR. JASON AZZOPARDI:  Tajjeb li ngħid ukoll li dan l-abbozz ta’ kuntratt ġie approvat ukoll mill-Provinċja Agostinjana.

ONOR. CHARLES MANGION:   Jien qed nagħmel dawn aktar bħala kjarifiki.

THE CHAIRMAN:   L-Onor. Jesmond Mugliett, imbagħad warajh l-Onor. Evarist Bartolo.

ONOR. JESMOND MUGLIETT:  Nerġa’ immur lura għal Klawsola 22 li rrifera għaliha l-Onor. Mangion fejn qed ngħidu x’tip ta’ trasferiment huwa permessibbli.  Hawnhekk qed nagħmlu trasferiment tal-medical school biex tiġi wżata bħala parti mill-iskola u  naħseb li fil-wording għandu jerġa’ jiġi speċifikat li the transfer or lease of the emphyteutical site or part thereof,  ikun for educational purposes, jiġifieri li fit-terminu tad-99 sena, anke jekk isir transferiment, din tibqa’ speċifikament tiġi wżata għal skop edukattiv.  Qed nagħtu konċessjoni fuq termini onerużi ħafna u naħseb l-inqas li nistgħu nesiġu huwa li dan is-sit jibqa’ jintuża għal skopijiet edukattivi.  
It-tieni ħaġa hija fuq il-limitazzjonijiet tal-użu ta’ dik il-parti tal-car park fejn tgħidlek li ma jista’ isir l-ebda bini fuq dan is-sit – is-sit li hija hedged in blue – ħlief għal landscaping jew għal xi bini ieħor li jista’ ikun taħt it-triq.  Jiena ma nafx l-area eżatt b’mod ċar, imma għandi impressjoni tat-toroq tal-madwar u nafa li t-toroq huma sloping.  Liema livell ta’ triq qed nitkellmu fuqu?  Il-livell ta’ isfel li huwa Triq Zammit Clapp, it-triq ta’ fuq li hija Vjal l-Indipendenza jew parti mit-triq li tgħaqqadhom?  Jien naħseb li biex nissalvagwardjaw l-interessi tar-residenti li oġġezzjonaw għandha tkun Triq Zammit Clapp li naħseb huwa l-iktar livell baxx, li m’għandux ikun hemm bini ‘l fuq minnu.  
THE CHAIRMAN:  Jekk inħarsu lejn klawsola 6 naraw li qed jingħad ċar u tond li s-sit jista’ jintuża biss għal skopijiet edukattivi jew li għandhom x’jaqsmu mal-edukazzjoni u għal xi attività oħra li tista’ tgħin lill-iskola, jiġifieri forsi xi bar jew tuck shop eċċ. Fil-fatt qed jingħad hekk:

“The Emphyteuta shall use the Emphyteutical Site for the development and operation of an educational establishment and facilities necessary of ancillary thereto such as sports and recreational facilities or facilities for extra curricular or related activities, or for vocational or religious, purposes or otherwise for a purpose which is in the public interest or for the common good.”.
Imbagħad qed jingħad ukoll li:

“For the avoidance of doubt, nothing in this deed shall, subject to the necessary permits or authorisations, if applicable, limit or restrict the right of the Emphyteuta or the Emphyteuta’s successor in title, to charge fees, raise funds or otherwise utilise the facilities on the Emphyteutical Site to generate income intended for the furtherance of any of the purposes permitted in terms of this emphyteutical grant.”.

Jiġifieri jekk jagħmel bookshop per eżempju u jikrih, dak veru qed jikrih lil xi ħadd barra l-iskola, imma inkwantu li qed jgħin lill-iskola tista’ issir ukoll.  Allura meta jiġi għat-trasferiment, dan isir soġġett għal din il-klawsola.  L-uniku problema li qed nara – ma nafx jekk hux il-każ għax ili ma nipprattika l-liġi – il-lease għax l-Onor. Mugliett semma il-lease ukoll.  Jekk l-emfitewta jagħti b’kera naħseb li xorta waħda jibqa’ soġġett għal din il-klawsola, jiġifieri m’għandniex problema, dejjem mil-lat legali.   Għax inkella trid toqgħod tirrepetiha kull darba.  Jiġifieri klawsola 6 tapplika għal kull trasferiment taċ-ċens, dik hija l-iktar waħda ovvja, imma anke f’każ ta’ għoti ta’ lokazzjoni l-emfitewta huwa obbligat li josserva klawsola 6, inkella ssir kawża kontra l-emfitewta u jaqa’ kollox, inkluż il-kirja.

ONOR. JESMOND MUGLIETT:  Allura fi klawsola 6 nistgħu nagħmlu “the emphyteuta or any successors in title”.  
THE CHAIRMAN:  Fil-liġi ġenerali taċ-Ċivil l-emfitewta ma jistax jagħti aktar minn kemm għandu.  Jiġifieri jekk hu għandu ċ-ċens soġġett għal dik il-kondizzjoni, dik trid tinġarr dejjem f’kull trasferiment ta’ ċens inkella nkunu qegħdin nerġgħu niktbu l-kuntratti kollha taċ-ċens għax tfisser li jekk ma tagħmilhiex, allura tista’ tagħmilha.  Jiġifieri ċ-ċens, peress li huwa dritt reali, iġorr miegħu l-kundizzjonijiet kollha.  Mela jekk fl-original deed hemm ċertu kundizzjonijiet, kull trasferiment jew subċens huwa soġġett għal dawk il-kondizzjonijiet, jiġifieri m’hemmx għalfejn noqogħdu nirrepetuha kull darba.  
It-tieni punt huwa iktar tekniku u ma nifhimx fih.

ONOR. CHARLES MANGION:  Fil-fatt klawsola 28 qed tgħid li jekk is-sit ma jintużax għal dak l-iskop il-kuntratt jista’ jiġi kanċellat.

ONOR. JASON AZZOPARDI:  Ovvjament dik hija ground for rescission.  
Rigward id-domanda teknika tal-Onor. Mugliett, nitlob lis-Sur Albert Mamo jispjegawlna għax sinċerament ma nifhimx tant fl-isloping tat-toroq.

ONOR. JESMOND MUGLIETT:  Naħseb xi ħadd li għandu f’moħħu jikkontempla l-iżvilupp tal-iskola jrid jirrispondini.  

THE CHAIRMAN:  Bil-permess tal-Kumitat jista’ jintervjeni l-Avukat Arthur Galea Salomone li huwa l-Avukat tal-Provinċja Agostinjana.

L-AVUKAT ARTHUR GALEA SALOMONE (Avukat tal-Provinċja Agostinjana):  Ovvjament il-punt tal-Onor. Mugliett qed nifhmu, fis-sens  billi hemm diżlivell fit-triq, dan is-suġġeriment se jagħti protezzjoni għax inti tista’ tibni taħt ċertu livell u xorta tkun ogħla mil-livell tal-art fi bnadi oħra.  Jiġifieri s-suġġeriment tal-Onor. Mugliett huwa intiż biex ikun hemm restrizzjoni li inti ma tistax tibni mill-iżjed livell baxx.   Il-Provinċja Agostinjana m’għandha ebda skop li, biex ngħid hekk, tabbuża minn dak li kien l-iskop, allura m’għandniex oġġezzjoni għal din l-emenda proposta.

Inkwantu għall-mistoqsija preċedenti tal-parkeġġ, il-konsiderazzjoni tal-parkeġġ kienet konsiderazzjoni importantissima anke għaliex jekk il-Provinċja mhux se jkollha faċilitajiet adegwati għall-parkeġġ,  barra l-problemi prattiċi jista’ ikollhom ukoll problema vis-à-vis il-MEPA għall-iżvilupp tal-istess skola.  Il-Provinċja se tuża l-faċilitajiet tal-parkeġġ li hija għandha fil-fatt fl-iskola tagħha.  Aħna iżjed ma jkollna parkeġġ iżjed aħjar, jiġifieri jekk f’dan l-istadju l-Kamra tixtieq li l-Provinċja tagħtiha iżjed postijiet ta’ parkeġġ merħba bihom.  Fid-diskussjonijiet li kellna mad-Dipartiment tal-Artijiet, sija aħna u sija d-dipartiment ridna li jintlaħaq bilanċ bejn il-bżonnijiet tal-Provinċja u dawk tar-residenti.  Preżentement nifhem li dak il-parkeġġ qed jiġi wżat mir-residenti, allura biex ma jkunx hemm oġġezzjoni daparti tagħhom, id-deċiżjoni kienet li dik il-faċilità ta’ parkeġġ tibqa’ parti għar-residenti u 10 postijiet minn dak il-parkeġġ jiġu riservati esklussivament għall-Provinċja. Dawk kienu n-negozjati.  Jekk però f’dan l-istadju l-Kumitat jidhirlu li jista’ jagħtina iżjed parkeġġ, merħba bih.
THE CHAIRMAN:  Hawn iktar rimarki?  L-Onor. Jesmond Mugliett.

ONOR. JESMOND MUGLIETT:  L-aħħar paragrafu ta’ Klawsola 1 tat-Third Part jgħid hekk:

“This limitation shall not restrict landscaping or development of the land for recreational or sport facilities which do not involve construction above ground level.”.
Jien naħseb li l-aħħar parti għandha tiġi tgħid hekk: 

“This limitation shall not restrict landscaping or development of the land for recreational or sport facilities which do not involve construction above the level of Triq Zammit Clapp fronting the site.”.

Jista’ jkun li Triq Zammit Clapp għandha livelli differenti imma aħna jimpurtana mil-livell ta’ quddiem is-sit.

THE CHAIRMAN:   Mela nistgħu naċċettawha bħala emenda verbali.   

L-Onor. Evarist Bartolo.

ONOR. EVARIST BARTOLO:   Il-faċilità li qed ngħaddu tinkludi l-librerija tal-iskola medika?  Għax jien nformat li hemmhekk kien hemm librerija tal-iskola medika li issa l-istudenti mediċi kienu għadhom jistgħu jużawha tliet darbiet fil-ġimgħa u jekk jien infurmat tajjeb, hemm maħżuna 3,000 kaxxa ta’ kotba mediċi u ta’ riferenza.   Għamiltu xi arranġament biex fl-Università tingħata faċilità alternattiva?

IS-SUR ALBERT MAMO:  Le, m’iniex infurmat b’dan li qed tgħid.  

THE CHAIRMAN:  Illum il-Medical School fejn marret?  Fejn l-isptar Mater Dei?  Naħseb li għandhom post fejn jagħmluhom dawn.  B’mod amministrattiv naħseb il-punt tal-Onor. Bartolo jagħmel ħafna sens.  Jiġifieri jista’ wieħed jiċċekkja daqsxejn kif wieħed jista’ jneħħi dawn il-kotba minn hemmhekk u jsibulhom post ieħor biex mhux jidħlu l-Agostinjani u jsibu l-kotba hemmhekk jew imorru l-medical students biex jarawhom.  

ONOR. JASON AZZOPARDI:  Il-loġika tgħid li li dak li qed jirreferi għalih l-Onor. Bartolo l-Università – li kienet ovvjament involuta sew f’dawn id-diskussjonijiet u n-negozjati; fil-kas issa we make sure li hekk hu – ikkonsidratu u ttieħdu contingency measures għalihom u fil-fatt ġew trasferiti.  Però jiena nimpenja ruħi li nara li dan fil-fatt seħħ.  

THE CHAIRMAN:  L-Onor. Evarist Bartolo.

ONOR. EVARIST BARTOLO:  Qed inqajjem dan il-punt għax l-Università diġà bħalissa għandha l-bżonn li tikri erba’ imħażen barra l-librerija tal-Università għax m’għandhiex biżżejjed spazju ġol-librerija stess.  Issa ma’ dawn ovvjament se jiżdiedu eluf kbar ta’ kotba, uħud minnhom anke  prezzjużi u għandhom valur storiku, u l-Università għandha problema biex issib post għal dawn l-affarijiet.

THE CHAIRMAN:  Iktar rimarki?  L-Onor. Philip Mifsud.

ONOR. PHILIP MIFSUD:  Mr Chairman, jiena għandi xi kummenti u xi mistoqsijiet forsi ftit iktar wiesa’ milli speċifiċi fuq it-trasferiment li għandna quddiemna.  U nixtieq nibda billi nistaqsi jekk hemmx parametri stabbiliti li bihom il-Gvern jagħżel liema proċedura jaddotta biex jitrasferixxi proprjetà, jiġifieri jekk hux il-proċedura li għandna quddiemna llum jew inkella jmur b’offerta pubblika kif normalment jagħmel.

THE CHAIRMAN:  Mill-esperjenza li għandi peress li għamilt 10 snin Ministru responsabbli mil-Land Department, nista’ ngħid li ċ-ċirkostanzi jvarjaw.  F’dan il-każ partikolari, peress li l-art kienet adjaċenti – l-Agostinjani kulħadd jaf fejn huma; jekk tgħidli fejn huma l-Agostinjani ngħidlek qegħdin fit-telgħa tal-Pietà –   il-Gvern deherlu li għandu jagħmel riżoluzzjoni parlamentari kif tagħtih id-dritt il-liġi.  Jekk imbagħad si tratta ta’ lukanda li trid tespandi, ukoll jeżisti d-dritt – ma nafx jekk għadux jeżisti jew inkella konna neħħejnih – li tista’ tagħtih bla tender, imma ġieli jingħata t-tender u jingħata r-right of first refusal. Id-differenza bejn iż-żewġ każijiet hija li wieħed huwa stabbiliment li jiġġenera l-impjiegi però jagħmel profitt u l-oħra hija skola li għalkemm iħallsu – meta ngħidu li l-iskejjel tal-Knisja huwa b’xejn inkunu qed ngħidu b’xejn għall-ġenituri, imma l-Gvern, kif nafu, bl-agreement mas-Santa Sede jħallas il-pagi kollha tat-teachers kif ukoll 10% għall-maintenance – hemm aktar skop soċjali.  U allura f’dawk il-każijiet ħafna drabi, iktar u iktar meta jkunu tal-Knisja, issir parliamentary resolution.  Jekk imbagħad jien se nagħmel skola għal skop ta’ profitt, jista’ ikun li l-Gvern jgħid li għandha toħroġ bit-tender.   Iż-żewġ metodi huma metodi legali li jiddependu ħafna fil-każ.  M’hawnx policy bil-miktub li tgħid li “hawnhekk” għandna naqbdu “din” it-triq u “hemmhekk” għandna naqbdu t-triq l-“oħra”.  F’dan il-każ partikolari naħseb kien indikat ħafna r-riżoluzzjoni parlamentari, li sa ċertu punt huwa eħfef, u li jista’ jiġġustifika wkoll iċ-ċens baxx li bih qed tingħata għax meta toħroġha bit-tender imbagħad il-Gvern  irid jagħmel evaluation at market prices ta’ kemm għandu jkun iċ-ċens, jekk se jagħti l-first refusal ifisser li jiena li m’għandi x’naqsam xejn mal-iskola nista’ ngħolli dak iċ-ċens  imbagħad il-Provinċja Agostinjana trid taċċettah biċ-ċens mgħolli.  Allura f’dan il-każ kollox kien jindika li t-trasferiment għandu jsir by parliamentary resolution anke biex nipproteġu l-iskola nnifisha.  Ministru, ma nafx jekk tridx iżżid xi ħaġa.
ONOR. JASON AZZOPARDI:  M’għandi xejn xi nżid; ovvjament spjegajt is-sitwazzjoni legali sew. L-unika ħaġa li nista’ inżid hija – m’għandix diffikultà ngħid – li f’dan il-każ il-konsiderazzjoni ma kenitx il-qligħ, imma dik edukattiva u soċjali.

THE CHAIRMAN:  Qed jinfurmawni li hawn talba oħra mill-media biex jittieħdu xi filmati.  Jidher li wkoll hawn permess għalhekk nitlob il-cameraman jidħol għal ftit minuti.

Iktar rimarki?  L-Onor. Philip Mifsud.

ONOR. PHILIP MIFSUD:  Mr Chairman, il-mistoqsija kienet ġenerali u bl-ebda mod ma ridt nagħmel riferenza għal dan it-trasferiment li qed niddiskutu llum.  Mit-tweġiba tiegħek qed nifhem li m’hemmx parametri stabbiliti li jiddefinixxu d-Dipartiment tal-Artijiet liema proċedura jaqbad.  
Sur President, inti għamilt riferenza għal lukanda u nista’ ngħid li kien hemm każijiet, anke f’din il-leġislatura, fejn anke għal lukandi wżajna din il-proċedura.  Allura jiena nixtieq nieħu l-opportunità biex nissuġġerixxi u kważi nagħmel talba formali li d-Dipartiment tal-Artijiet jingaġġa fuq proċess li jistabbilixxi proċedura fejn meta jkollna sitwazzjonijiet simili jkun hemm parametri miktuba u stabbiliti li jiddefinixxu liema parti mill-proċess wieħed jista’ japplika, jew liema waħda miż-żewġ toroq wieħed għandu jmur għaliha.   Għaliex, fl-opinjoni tiegħi, jekk se nibqgħu naddottaw din is-sitwazzjoni kważi ad hoc, on a case by case basis, jista’ ikun li jew illum jew fil-futur viċin jew fil-futur imbiegħed  ikun hemm lok li l-intenzjonijiet ma jkunux daqstant tajbin jew korretti.

THE CHAIRMAN:  Naħseb li din il-proposta tal-Onor. Mifsud tagħmel ħafna sens.  Jiġifieri hu qed jistaqsi jgħid – mhux għal dan il-każ għax f’dan il-każ tajjeb li ntużat din il-proċedura – jekk wasalx iż-żmien – s’issa kien min kien fil-gvern il-policy kienet li jiġi deċiż każ b’każ – li jkun hemm linji ġenerali, għax jista’ ikun hemm każijiet urġenti li tgħid aħjar joħroġ by parliamentary resolution, f’forma ta’ policy interna li tgħid li jekk tkun profit making iktar għandha tkun bit-tender, però tħalli safety valve li f’każijiet li jiġġustifika d-dipartiment ikun jista’ imur għal parliamentary resolution għax normalment il-parliamentary resolution għandha l-vantaġġ li inti u inti biss se teħodha, mhu se tikkompeti ma’ ħadd.  Jien naħseb li b’daqsxejn ta’ ħsieb tista’ issir policy fejn tgħid f’każijiet soċjali jew f’każijiet edukattivi aktar ittendi li tagħmel “hekk” u f’każijiet ta’ profitt ittendi li tagħmel “hekk”.  Però kien hemm lukandi li ngħataw by parliamentary resolution taħt kull gvern.   U allura l-punt tal-Onor. Mifsud hija għaliex lukanda waħda bit-tender  u l-oħra by parliamentary resolution.  It is a good point u naħseb li jkun tajjeb li ssir xi ħaġa – naturalment il-Gvern ikun jista’ iqattagħha jew jibdilha – bil-miktub on these lines.  Ministru, forsi wieħed jieħu in konsiderazzjoni dan is-suġġeriment validu.

ONOR. JASON AZZOPARDI:  L-ideal huwa l-ideal, peró sakemm ma naslux f’punt fejn aħna nistgħu nbassru l-futur, naħseb ikun ftit diffiċli li nimplimentawh.  Kieku xi ħadd kellimna fuq dan li għandna quddiemna ftit tax-xhur ilu, żgur li ma kontx qed inbassar li kien se jkollna dan il-każ x’nindirizzaw u nsolvu.  Naħseb li ħafna minna ngħaddu minn ċirkostanzi fejn niffaċċjaw talbiet li nkunux qed nantiċipaw, għax min-natura tagħha l-attività umana mhux dejjem hi prevedibbli u ċ-ċirkostanzi u l-konsegwenzi mhux dejjem wieħed jista’ jantiċipahom.  U allura filwaqt li dak hu l-ideal, nistqarr b’sens ta’ lealtà u sinċerità li nkun qed nonqos jekk ngħid li nistgħu nagħmlu parametri ċari u ben definiti, anke għax l-esperjenza tal-passat turina, mhux fl-aħħar xhur jew snin imma anke jekk immorru lura 20 jew 25 sena, li l-liġi tippermetti li tiġi adoperata sija l-proċedura tat-tender  u sija tal-parliamentary resolution.  Però ġieli jkun hemm ċirkostanzi fejn mhux biss l-aspett tal-qligħ għall-Gvern irid jiġi kkunsidrat għax kieku hawnhekk għandna sitwazzjoni fejn il-Gvern irid jagħmel il-qligħ ma kienx imur għal parliamentary resolution imma kien jadopera l-proċedura tat-tender għax it-tender hija l-aħjar forma li biha tittestja s-suq.  Però ħafna drabi jkollok ukoll iċ-ċirkostanza taż-żmien u the fastest way,  bħal f’dan il-każ, hija proprju by parliamentary resolution għax by and large, minn meta ppreżentajna r-riżoluzzjoni għal meta ltqajna m’għaddewx iktar minn tliet ġimgħat mentri   tender tieħu ammont ta’ xhur.  Allura sija l-konsiderazzjoni taż-żmien u sija l-konsiderazzjoni tal-flus, tal-qligħ għall-profitt għall-erarju pubbliku għad-Dipartiment tal-Artijiet huma konsiderazzjonijiet li definittivament jinċidu.  Dawn huma l-parametri prinċipali, però jiena ma nistax nantiċipa u naħseb li ħadd minna madwar din il-mejda ma jista’ b’sens ta’ realiżmu jantiċipa x’talba se jkollna fl-aħħar ta’ din is-sena, f’Marzu li ġej, jew sena oħra.  U allura dak huwa l-aħjar mod li nista’ inwieġeb filwaqt li l-ideal huwa li jkun hemm parametri  ben definiti, però iċ-ċirkostanzi jevolvu.

THE CHAIRMAN:  Però Ministru, naħseb li f’dawn il-ħames minuti li kont qed tispjega diġà għamilt policy li kieku tiġi ridotta fil-kitba bis-safeguards li semmejt, ikun hemm aktar kjarezza fuq dan is-suġġett li qajjem l-Onor. Mifsud.  

L-Onor. Philip Mifsud.

ONOR. PHILIP MIFSUD:  F’dan il-kuntest jista’ dan il-Kumitat ikollu draft jew abbozz ta’ dawn il-parametri biex jarahom?   

THE CHAIRMAN:  Iva, malli jkunu lesti nressquhom quddiem dan il-Kumitat.  
Jekk m’hawnx iktar kummenti, se npoġġi l-emenda verbali “A” għall-votazzjoni.  Dawk favur?  (Onor. Membri:  Aye)  Dawk kontra?  Agreed.  

L-emenda verbali “A” għaddiet nem. con.
THE CHAIRMAN:  Se npoġġi issa l-emenda verbali “B” għall-votazzjoni.  Dawk favur?  (Onor. Membri:  Aye)  Dawk kontra?  Agreed.

L-emenda verbali “B” għaddiet nem. con.
THE CHAIRMAN:  Se npoġġi issa r-riżoluzzjoni kif emendata u l-kuntratt anness magħha kif emendat għall-votazzjoni.  Dawk favur?  (Onor. Membri:  Aye)  Dawk kontra? Agreed.

Ir-Riżoluzzjoni, kif emendata, għaddiet nem. con.

THE CHAIRMAN:  Skont il-liġi, ġaladarba l-Kumitat approva r-riżolużżjoni b’mod unanimu, m’hemmx bżonn ta’ dibattitu ieħor fis-sessjoni plenarja, imma s-sessjoni plenarja tivvota wara li jien nirrapporta li ġiet approvata unaniment kif emendata.  Jiġifieri nantiċipa li fl-1 jew fit-2 ta’ Ottubru din ir-riżoluzzjoni tiġi approvata mis-sessjoni plenarja.  Il-Kumitat huwa aġġornat għal nhar l-Erbgħa, 3 ta Ottubru, 2012, fis-6:00 p.m.  Nirringrazzjakom.
Fis-1:13p.m. il-Kumitat aġġorna.
